
Мутобиқати диссертатсия ба ихтисос ва самти илми 
дархостшаванда. Мавзуи диссертатсия ба бандҳои зерини Шиносномаи 
ихтисосҳои кормандони илм аз рӯйи ихтисоси 08,00.13 - Иқтисодиёти ҷаҳонӣ 
мутобиқ мебошад: III.5. - “Равандҳои ҳамгироӣ дар минтақаҳои рушдёфта ва 
рӯ ба рушд ниҳодаи хоҷагии ҷаҳонй, қонуниятҳои рушди ин равандҳо, баҳои 
ояндаи ҳамгироии иттиҳодияҳои гуногуни тиҷоратию иқтисодй ва, аз ҷумла, 
ҳамгироии иқтисодии Авруосиё”; III. 11. - “Механизмҳои танзими тиҷорати 
байналмилалй”; III. 18. - “Стратегияҳои муосири бозорй ва нақши онҳо дар 
инкишофи мубодилаи байналмилалй. Ҷанбаҳои методии рақобатпазирии 
байналмилалй”; III.22. - “Инкишофи ифрасохтори байналмилалии нақдиётӣ ва 
телекоммуникатсияҳо, нақши онҳо дар байналмилалишавии робитаҳои 
хоҷагии ҷаҳонӣ”; III.25. - “Иқтисоди миллии кишварҳои алоҳида дар низоми 
робитаҳои хоҷагии ҷаҳонй: проблемаҳои муносибсозии ҳамкорӣ ва таъмини 
13 манфиатҳои иқтисоди миллй. Таззодҳои байналмилалии иқтисодй, сабабҳо 
ва равишҳои ҳалли онҳо”.

Мубрам будани мавзуи диссертатсия. Дар шароити рушди равандҳои 
ҳамгироии иқтисодй таҳкими ҳамкориҳо бо кишварҳои дуру наздик бахусус, 
бо мамлакатҳои шарикони рушд яке аз самтҳои муҳими сиёсати иқтисоди 
хориҷӣ ба шумор меравад. Барои Ҷумҳурии Тоҷикистон, ки иқтисодаш ҳанӯз 
дар марҳилаи ташаккул ва васеъсозии бозорҳои содиротӣ ва 
ҳисоббаробаркунӣ қарор дорад, таъмин намудани рушди пойдор пеш аз ҳама 
ба густариши робитаҳои савдо ва ҷалби сармоягузории хориҷӣ вобаста аст. Аз 
ин рӯ, таҳлили самтҳои асосии воридшавии сармояи Чин ба бахшҳои 
мухталифи иқтисоди миллӣ аз қабили саноат, энергетика ва инфрасохтор 
ҳамчун як қадами муҳими таҳкими заминаҳои рушди дарозмуддати кишвар 
арзёбӣ мегардад.

Аз ин рӯ, тақвияти ҳамкориҳо бо Хитой ва такмили самтҳои 
афзалиятноки муносибатҳои иқтисоди байналмилалй яке аз омилҳои асосии 
рушди равандҳои ҳамгироии иқтисодӣ ба ҳисоб меравад.



Бо назардошти аҳаммияти стратегии фаъолияти иқтисоди хориҷӣ ва 
барои рушди равандҳои ҳамгироии иқтисодӣ, мавзуи мавриди таҳқиқ 
қароргирифта, ҷавобгӯи талаботи муосир буда, дорои аҳамияти назариявӣ ва 
амалӣ мебошад.

Дараҷаи навгонии илмӣ, таҳлили натиҷаҳои бадастовардаи 
муаллиф ва сатҳи илмияти нуктаҳои ба ҳимоя пешниҳодшуда.

Дар таҳлили амиқи заминаҳои назариявӣ ва методологӣ барои омӯзиши 
ҳамкориҳои иқтисодию сармоягузорй миёни Ҷумҳурии Тоҷикистон ва 
Ҷумҳурии Халқии Хитой, хусусан дар сатҳи ҳамкориҳои саноатй дар шароити 
тағйирёбии муҳити геоиқтисодии ҷаҳонй инъикос ёфтаанд.

Дар доираи чунин таҳлил, муаллиф маҷмуи пешниҳодҳои илмй- 
назариявӣ ва методологиро пешниҳод намудааст, ки дорои ҷиҳатҳои муҳими 
таҳлилӣ ва навоварии илмӣ мебошанд:

- муаллиф заминаҳои назариявӣ ва консептуалии густариши ҳамкориҳои 
иқтисодй ва сармоягузорй байни Ҷумҳурии Тоҷикистон ва Ҷумҳурии Халқии 
Хитой дар заминаи таҳлили илмӣ асоснок кардааст. Муаллиф хулосабарори 
намудааст, ки сиёсати иқтисоди хориҷии Хитой хусусияти неолибералӣ 
дошта, ба принсипҳои “тиҷорати озод” такя мекунад. Инчунин, масъалаҳои 
ҳамкориҳои тиҷоратй ва сармоягузории ду кишвар бештар ифодагари 
манфиатҳои геосиёсии Хитой мебошанд, илман асоснок гардидаанд.

- миёни робитаҳои сиёсӣ ва иқтисодӣ мавҷудияти ҳамгироии мустақим 
ошкор гардидааст. Яке аз мушкилоти калидй - набудани мувозинати воқеӣ дар 
ҳамкориҳои тиҷоратӣ ва иқтисодии ду кишвар мебошад. Натиҷаҳои таҳлил 
собит намуданд, ки ҳатто кишварҳое, ки дар муносибатҳои тиҷоратй бо Хитой 
тавозуни мусбат доранд, аз мувозинати комил дур мондаанд, зеро одироти 
онҳо бештар ба ашёи хом нигаронида шудааст. Хавфҳои эҳтимолии иқтисодй, 
ки метавонад дар ҷараёни ҳамкорӣ бо Хитой ба миён ояд, зери назорати чиддӣ 
ва дар чорчӯби меъёрҳои қабулшуда қарор доранд, исбот гардидаанд.

- афзоиши равандҳои ҳамгироии иқтисодӣ, зарурати тавсеаи ҳамкориҳои 
сармоягузорй миёни Ҷумҳурии Тоҷикистон ва Ҷумҳурии Халқии Хитой 
тавассути истифодаи моделҳои гуногуни ҳамкорӣ асоснок шудаанд. 
Мувофиқи таҳлилҳои гузаронидашуда вобастагии рушди робитаҳои 
иқтисодию сармоягузорй дар байни Тоҷикистону Хитой дар заминаи омӯзиши 
инфрасохтори нақлиётӣ, инфрасохтори руйи роҳй, логистика, бандархои хушк 
ошкор гардидааст. Муаллиф роҳҳои муносибро барои таҳкими робитаҳои 
иқтисодию тиҷоратии миёни ду кишвар пешниҳод менамояд. Таъкид 
мегардад, ки ин равандҳо асосан бо такмил ва рушди сохторҳои марбут ба 
истеҳсолот, воридот ва содирот амалй мешаванд.

- вобастагии ояндаи рушдёбии ҳамкориҳои тиҷоратй ва сармоягузории 
байни Ҷумҳурии Тоҷикистон ва Ҷумҳурии Халқии Хитой ба татбики 
самараноки барномаҳои иқтисодии мавҷуда муайян гардидаанд. Пешрафти 
воқеии ин равобит танҳо дар ҳолате имконпазир мегардад, ки агар иқтисодҳои 
миллии онҳо ба тағйироти ҷиддии сохторй дучор шаванд. Дар ин раванд, зарур 
аст, ки таваҷҷуҳи бештар ба манфиати содиркунандагони ашёи хом равона 



гардад. Бо ҳадафи он ки тадриҷан ҳаҷми содироти ашёи хом коҳиш ёбад ва ба 
ҷойи он содироти маҳсулоти коркардшуда ва боарзиш афзоиш ёбад, самтхои 
афзалиятноки ҳамкориҳо исбот гардидаанд.

- байни Ҷумҳурии Тоҷикистон ва Ҷумҳурии Халқии Хитой имкониятҳои 
васеи ҳамгироии савдо ва ҳамкориҳои истеҳсолӣ муайян гардидаанд. Қайд 
гардидааст, ки ин захирахрро метавон бо' истифода аз таҷрибаи таърихии 
ҳамкориҳои иқтисодии давлатҳои сотсиалистй дар чорчӯби Шурой ёрии 
иқтисодии байниҳамдигарӣ, ки то замони фурӯпошии Иттиҳоди Шуравӣ амал 
мекард, фаъол гардонид. Маҳз чунин усули ҳамкориро муаллиф дар шароити 
тағйироти сохтории иқтисодӣ ба коҳиш додани ихтилофоти мавҷуда 
пешниҳод менамояд.

- самтҳои афзалиятноки рушди ҳамкориҳои тиҷоратӣ ва сармоягузории 
байни Ҷумҳурии Тоҷикистон ва Ҷумҳурии Халқии Хитой муайян ва асоснок 
карда шудаанд. Тадбиқи истифодаи механизми самараноки моделҳои шарикй 
миёни бахши давлатй ва хусусй муаллиф пешниҳод менамояд. Мувофиқи 
ҷустуҷӯҳои илмй ҳамгироии иқтисодии Тоҷикистону Хитой бояд дар таҳти 
таъсири омилҳои мухталифи инноватсионӣ, амалй гардонидани 
технологияҳои замонавии рақамй ҳамчун объектҳои муҳимтарини ҳамкорӣ 
роҳандозӣ гарданд.

Дараҷаи асоснокй ва эътимоднокии хулосаҳо ва тавсияҳои дар кор 
нишон додашуда. Муаллиф дар доираи таҳқиқоти асарҳои бунёдии 
олимони ватаниву хориҷиро роҷеъ ба ҳамкориҳои судманди иқтисодӣ ва 
муносибатҳои тиҷоративу иқтисодй бо Чин моҳирона истифода бурда, 
маълумоти марказҳои илмию таҳқиқотӣ, маводҳои конференсияҳои 
илмию назариявиро ҳамчун заминаи назариявй мавриди таҳқиқ қарор 
додааст.

Докторант зимни таҳқиқоти диссертатсионй усулҳои иқтисодии 
тахдилро ба таври васеъ истифода намуда, самтҳои афзалиятноки 
ҳамкориҳоро бо Чин асоснок намудааст. Хулосаҳои илмӣ ва пешниҳодҳои 
диссертант дар асоси омӯзиши комёбиҳои навтарини илми иқтисод ва 
гирифтани натоиҷи хусусиятҳои назаривӣ ва амалидошта пешниҳод 
гардидаанд.

Аҳамияти илмию амалӣ, иқтисодию иҷтимоии диссертатсия бо 
нишон додани тавсияҳо оид ба истифодаи онҳо. Истифодаи натиҷаҳои 
илмии кори диссертатсионии мазкур барои тавсеаи самаранокии ҳамкориҳои 
тиҷоративу иқтисодӣ ва таҳкими равандҳои ҳамгироии иқтисодӣ, 
фароҳам овардани фазой мусоид барои муносибатҳои дучонибаву 
бисёрҷониба хизмат хоҳанд кард. Аҳаммияти амалии диссертатсия дар 
хулосаю пешниҳодҳое, ки аз таҳқиқоти диссертатсионии мазкур бармеоянд, 
инъикос шуда, онҳо ҳамчун воситаи муҳим дар самти ташкил додани сиёсати 
берунии иқтисодии Ҷумҳурии Тоҷикистон ва ҶХХ бо мақсади боз ҳам 
тезонидани суръати чунин робитаҳо ва баланд бардоштани самаранокии онҳо 
истифода хоҳанд гардид.



Сохтори диссертатсия ва мазмуну мундариҷаи он. Сохтор ва ҳаҷми 
диссертатсияи тақризшаванда мақсад ва вазифаҳои илмии дар нақшаи кор 
овардашударо муайян менамояд.

Диссертатсия аз муқаддима, 3 боб, хулосаю пешниҳодхо, рӯйхати 
адабиёти истифодашуда, 178 саҳифаи матни асосй, 12 ҷадвал ва 5 диаграмма 
иборат мебошад.

Дар боби 1.- Ҷанбаҳои назариявии таҳқиқоти ҳамкориҳои 
тиҷоративу иқтисодӣ дар шароити дигаргуниҳои геоиқтисодӣ равишҳои 
назариявӣ нисбат ба омӯзиши ҳамкориҳои тиҷоратию иқтисодии 
байналмилалӣ, ҳамкориҳои тиҷоративу сармоягузорӣ дар ҷаҳон ва 
самтҳои асосии рушди он ва ҳамкориҳои иқтисодии байни кишварҳо дар 
шароити дигаргун шудани вазъи геоиқтисодӣ мавриди таҳқиқ қарор 
гирифтааст. (С. 15-65).

Таъкид шудааст, ки Ҳамкории байналмилалии иқтисодӣ дар шароити 
инқилоби илмӣ техйикӣ, ки раванди тақсимоти ҷаҳонии меҳнат ва афзоиши 
қудрати иқтисодии мамолики пасошуравӣ ва пасосотсиалистиро суръат 
мебахшад, нақши афзоянда мебозад. Гузариш ба иқтисоди бозорӣ имконият 
фароҳам овард, то ҳамкории иқтисодӣ дар асоси эҳтиром ба соҳибихтиёрй ва 
баробари байни кишварҳо дар амал татбиқ гардад. (С.15)

Муаллиф дар натиҷаи баррасии асосҳои назариявию институтсионалии 
ҳамгироии иқтисолӣ қайд кардааст, ки ҳамкориҳои иқтисодии байналмилалӣ 
дар шаклҳои гуногун роҳандозӣ мегарданд ва ба таркиби онҳо тиҷорати 
байналхалқӣ, сармоягузориҳои байналхалқӣ, робитаҳои илмию техники, 
ҳамкориҳои истеҳсолӣ, алоқаҳои асъорӣ, молиявӣ ва қарзӣ дохил мешаванд. 
Мафҳуми ҳамкории тиҷоратию сармоягузорӣ асосан тиҷорат ва 
сармоягузориро ҳамчун мазмуни ду қисми асосии робитаҳои иқтисодии 
байнидавлатӣ дар назар доранд. (С.38)

Дар таҳқиқот омадааст, ки геоиқтисодиёт як усули нав дар фаҳмиши 
равандҳои ҷаҳонӣ ва таъсис додани фазой геоиқтисодии байналмилалӣ аст, ки 
онро метавон бо як низоми сохторӣ тавсиф намуд ва ҷузъҳои он чунинанд:

а) ҷойгиршавии мавқеи афзалиятнок дар он инъикос мегардад, ки 
алоқаҳои иқтисодии хориҷӣ мувофиқи моделҳои исботгардидаи сармоягузорӣ 
ва такрористеҳсолӣ таҳия мегарданд, ки ин талаботи сифатан нави фазой 
геоиқтисодӣ мебошад;

б) дар шароити нав сарҳадҳои маъмурии минтақавию миллй мавқеи 
худро гум мекунанд ва ба ҷойи онҳо занҷирҳои истеҳсолии байналхалқӣ 
роҳандозӣ мегарданд, ки ин талаботи фазой нави геоиқтисодӣ буда, дорои 
методологияи махсус низ мебошад. (С.56-57)

Дар боби 2.- Вазъи кунунии ҳамкориҳои иқтисодӣ байни Ҷумҳурии 
Тоҷикистон ва Ҷумҳурии Халқии Хитой тахдили динамикаи гардиши мол 
ва сохтори содироту воридот байни Тоҷикистон ва Хитой, сармоягузории 
Хитой ба Тоҷикистон ва омилҳои муҳимтарини рушди босуръати 
муносибатҳОи тиҷоративу сармоягузории Тоҷикистону Хитой баррасӣ 
гаштааст (С.65-121).



Муаллиф дуруст қайд мекунад ки Дар шароити муосир ҷаҳонишавӣ 
яке аз ҷузъҳои ҷудонашавандаи ҳаёти рӯзмарраи мардумро ташкил дода, 
он заминаи муҳимро дар ташаккули муносибатҳои байналмилалӣ барои 
ҳар як кишвар гузоштааст. Аз ин хотир, ҳоло бе ташкили ҳамкориҳо 
байни кишварҳои ҷаҳон оид ба рушду тараққиёти кишварҳои алоҳида 
сухан рондан ғайриимкон аст, зеро айни замон танҳо дастгирӣ ва таҳкими 
муносибатҳои байни кишварҳо дар самти таъмини сулҳу субот, шукуфоӣ 
ва ҳалли мушкилиҳои миллию ҷаҳонӣ омили асосӣ мебошад. (С. 65)

Дар таҳқиқот омадааст, ки яке аз дигар монеаҳои муҳиме, ки 
ҷараёни афзоиши равобити иқтисодӣ ва тиҷоратии ду кишварро кунд 
месозад, набудани инфрасохтори муосири нақлиётй, махсусан роҳи оҳан 
мебошад. Мушкили ҷуғрофии минтақа ва релефи душвор дар минтақаи 
марзӣ имкон намедиҳад, ки робитаи мустақими роҳи оҳан миёни 
Тоҷикистон ва Чин ба роҳ монда шавад. Ин навъи нақлиёт, ки барои 
интиқоли бор дар ҳаҷмҳои бузург хеле муҳим мебошад, на танҳо барои 
Тоҷикистон, балки барои кулли кишварҳои Осиёи Марказӣ аҳаммияти 
бузург дорад ва маҳдудиятҳои мадҷударо таҷриба мекунад. (С.84)

Дар диссертатсия қайд мегардад, ки Чин дар байни сармоягузорони 
бурунмарзӣ оид ба сармоягузорй ба Тоҷикистон мақоми аввалро касб 
намудааст. Дар таркиби сармоягузорони Чин ҳиссаи сармоягузории 
ғайримустақим нисбати сармоягузорони мустақим хеле баланд мебошад. 
Чин кушиш менамояд, то бештар ба амалӣ гардонида лоиҳаҳои 
байналмилаӣ дар қаламрави Тоҷикистон таваҷҷӯҳ намояд. Миёни онҳо 
роҳҳо, ки асосан аз долонҳои байналмилалии нақлиётӣ иборат мебошанд 
ва инчунин, хатҳои электрикии баландшиддат мавқеи асосиро ишғол 
менамоянд. (С.119)

Дар боби 3.- Дурнамои ҳамкориҳои иқтисодии байни Тоҷикистон ва 
Хитой дар қаринаи вазъи кунунии геоиқтисодӣ масъалаҳои таъсири 
омилҳои геоиқтисодӣ ба рушди минбаъдаи муносибатҳои Тоҷикистону 
Хитой таҳқиқ гашта, самаранокии ҳамкориҳои иқтисодии байни 
Тоҷикистону Хитой ва самтҳои ояндадори тақвияти ҳамкориҳои 
мутақобилаи иқтисодии ин кишварҳо ошкор гардидаанд. (С. 121-153)

Дар диссертатсия омадааст, ки ҳузури иқтисодии Хитой дар 
Тоҷикистон бо назардошти ҳаҷми иқтисодии кишвари мо аҳаммияти зиёд 
дорад. Ин ҳузур: «бештар дар соҳаи 122 тиҷорат ва низ дар шакли ёрй ва 
кумакҳои молиявӣ, аз ҷумла қарзҳои имтиёзнок ва грантҳо таҷассум 
меёбад. Ҳукумати Хитой дар нақши қарздиҳандаи аслй барои Тоҷикистон 
аз созмонҳои молии байналмилалй ва давлатҳои дигар хеле пешсаф аст. 
Роҳбарони ду давлат барои татбиқи лоиҳаҳои муҳими иқтисодӣ ва 
иҷтимоӣ, ки қарзҳои имтиёзноки ҳукуматии Хитойро дар бар мегиранд, 
тактикаи муваффақро истифода бурдаанд.(С. 122-123)

Қайд мегардад, ки мамлакатҳое, ки дар паҳлуи якдигар ҷойгиранд 
ва бо марзҳои муштарак пайванд доранд, дар як минтақаи воҳиди 
ҷуғрофӣ қарор гирифта, аз лиҳози иқтисодӣ, иҷтимоӣ ва фарҳангй 



хусусиятҳои шабеҳи зиёд доранд. Маҳз: таркиби аҳолӣ, заминаҳои 
таърихии этникӣ ва низоми хоҷагидории онҳо дар бисёр мавридҳо ба ҳам 
наздик мебошанд. Ин наздикӣ ва ҳаммонандӣ шароити мусоидеро барои 
ташаккули равандҳои сиёсӣ ва иқтисодии ҳамоҳанг фароҳам меорад, ки 
дар заминаи ҳамкориҳои байналмилалӣ, имкони баромад намудани ин 
давлатҳо ҳамчун бозигарони муассир ва воқей дар саҳнаи иқтисоди 
ҷаҳониро афзоиш медиҳад. (С. 128)

Муаллиф дуруст қайд мекунад, Дар гуфтушунидҳое, ки байни 
роҳбарони сатҳи аввали Тоҷикистону Чин ҳар замон амалӣ мегарданд, 
масоили баланд бардоштани самаранокии иқтисодии робитаҳои байни 
Чин ва Тоҷикистон баррасӣ мегарданд. Тоҷикистон бештар барои он 
манфиатдор аст, ки робитаҳои қайдгардида боиси баланд бардоштани 
сатҳи шуурнокии васеи аҳолӣ ва хусусан аҳолии деҳот гарданд ва сатҳи 
бекориро то ба дараҷаи нормативӣ оварда расонанд. (С. 149)

Дар хулоса ва пешниҳодот натиҷаҳои таҳқиқоти диссертатсионӣ ва 
тавсияҳои хусусияти назариявӣ ва амалидошта нишон дода шудаанд.

Тасдиқи ифодаи натиҷаҳри таҳқиқоти диссертатсионй дар 
нашрияхои илмӣ. Муқаррарот ва натиҷаҳои асосии кори диссертатсионии 
Обидзода У.Ф. дар 9 маводи илмӣ, аз ҷумла 5 мақола дар маҷаллаҳои 
тақризшавандаи КОА-и назди Президента Ҷумҳурии Тоҷикистон инъикос 
ёфтаанд.

Арзёбии моҳияти диссертатсия, сатҳи комилии он, эродҳо доир ба 
шаклгирии диссертатсия. Дар баробари дастоварду муваффақиятҳо, дар 
диссертатсияи тақризшаванда баъзе камбудиҳо низ дучор мешаванд, ба 
монанди:

1. Дар кори диссертатсионй агар нуқтаҳои ба ҳимоя пешниходшаванда 
дар шакли тасдиқшаванда ба тартиб дароварда мешуданд, сатҳи илмии он боз 
ҳам баландтар мешуд.

2. Дар боби якуми диссертатсия, агар паҳлӯҳои методологи ва 
институсионалии ҳамкориҳо маҳз бо Чин низ ба таври муфассал баррасй 
мешуданд, сатҳи илмии таҳқиқот боз ҳам баландтар мегашт.

3. Дар диссертатсия маълумот оид ба фаъолияти СҲШ нисбатан маҳдуд 
пешниҳод шудааст, дар ҳоле ки ҳамкориҳои сармоягузории Чин ба 
Тоҷикистон маҳз дар доираи ин созмон амалан татбиқ мегарданд.

4. Агар дар таҳқиқот хатарҳои вобаста ба афзоиши ҳадди зиёди 
сармоягузориҳои Чин ва роҳҳои диверсификатсияи манбаъҳои сармоягузорй 
низ ба таври возеҳ нишон дода мешуданд, сатҳи таҳлил ва арзиши илмии 
диссертатсия низ баландтар мегашт.

5. Номи зербоби 3.2, агар ба шакли “Арзёбии самаранокии ҳамкориҳои 
иқтисодии Тоҷикистон ва Чин ва омилҳои таҳкими он” иваз карда мешуд, 
мувофиқтар ба кори илмии чунин сатҳ ба назар мерасид.



Мутобиқати мазмуни автореферат бо мазмуни диссертатсия. 
Таҳлилу ташхис нишон дод, ки автореферата диссертатсия мазмуну 
мундариҷаи асосии таҳқиқоти диссертатсиониро дар худ таҷассум намуда, 
дорои навгониҳои илмӣ ва муқаррароти арзишманде мебошад, ки ба ҳимоя 
пешниҳод гардидаанд.

Мутобиқати барасмиятдарории диссертатсия ба талаботи КОА 
назди Президента Ҷумҳурии Тоҷикистон. Кори диссертатсионии Обидзода 
Умед Фозил дар мавзуи “Ҳамкориҳои иқтисодӣ байни Ҷумҳурии Тоҷикистон 
ва Ҷумҳурии Халқии Хитой дар шароити тағйирёбии вазъи геоиқтисодй дар 
ҷаҳон” барои дарёфти дараҷаи илмии доктори фалсафа (PhD), аз рӯйи 
ихтисоси 60051300-Иқтисодиёти ҷаҳонӣ (60051301-Иқтисодиёти ҷаҳонӣ) ба 
талаботҳои низомномаи КОА-и назди Президента Ҷумҳурии Тоҷикистон 
мутобиқат мекунад ва ҷавобгӯи муқаррароти Тартиби додани дараҷаҳои илмӣ 
(Қарори ҲҶТ аз 30.06.2021, №267) мебошад.

10. Хулосаи • умумй оид ба диссертатсияи тақризшаванда. 
Диссертатсияи Обидзода Умед Фозил дар мавзуи “Ҳамкориҳои иқтисодӣ 
байни Ҷумҳурии Тоҷикистон ва Ҷумҳурии Халқии Хитой дар шароити 
тағйирёбии вазъи геоиқтисодӣ да$ ҷаҳон” барои дарёфти дараҷаи илмии 
доктори фалсафа (PhD), аз рӯйи ихтисоси 60051300-Иқтисодиёти ҷаҳонӣ 
(60051301-Иқтисодиёти ҷаҳонӣ) таҳқиқоти баитмомрасидаи мукаммалу 
пурра, фарогири хулосаю мулоҳизоти баланди илмӣ буда, ба талаботҳои 
Комиссияи олии аттестасионии назди Президента Ҷумҳурии Тоҷикистон оид 
ба таълифи рисолаҳои илмӣ ҷавобгӯ мебошад. Муаллифи он - Обидзода Умед 
Фозил сазовори дараҷаи илмии доктори фалсафа (PhD), аз рӯйи ихтисоси 
дархостшаванда мебошад.

